Врз основа на член 203 став 7 од Уставот на Република Србија („Службен гласник на РС“, број 98/06) и чл. 13 и 18. од Законот за референдум и народна иницијатива („Службен гласник на РС”, број 111/21,
Народната скупштина на Република Србија, на Осмата посебна седница во Дванаесеттото свикување, одржана на 30 ноември 2021 година, донесе

О Д Л У К А

за распишување републички референдум заради потврдување на Актот за промена на Уставот на Република Србија
1. Се распишува републички референдум заради потврдување на Актот за промена на Уставот на Република Србија, што Народната скупштина на Република Србија го усвои на Осмата посебна седница во Дванаесеттото свикување одржана на 30 ноември 2021 година.
2. Републичкиот референдум се одржува на 16 јануари 2022 година, од 7.00 до 20.00 часот.

3. На републичкиот референдум граѓаните се изјаснуваат за референдумското прашање:

„Дали сте за потврдување на Актот за промена на Уставот на Република Србија?“.
4. На гласачкото ливче граѓаните се изјаснуваат со заокружување на зборот: „дa“ или зборот: „не”.

5. Републичката изборна комисија ги утврдува и ги објавува вкупните резултати на републичкиот референдум и на Народната скупштина на Република Србија й доставува извештај за спроведениот републички референдум.

6. Заради запознавање на граѓаните со содржината на Актот за промена на Уставот на Република Србија кој се потврдува на републичкиот референдум, Актот за промена на Уставот на Република Србија, со образложението, ќе се објави во „Службен гласник на Република Србија“, како составен дел на оваа одлука.

7. Оваа одлука влегува во сила со денот на донесувањето и се објавува во „Службен гласник на Република Србија“.
РС број 80

Во Белград, 30 ноември 2021 година

Народна скупштина на Република Србија

Претседател,

 Ивица Дачиќ,с.р.
АКТ ЗА ПРОМЕНА НА УСТАВОТ НА РЕПУБЛИКА СРБИЈА

АМАНДМАН I

Со овој амандман се менува член 4 од Уставот на Република Србија.

Член 4

Правниот поредок е единствен.

Уредувањето на власта се засновува врз поделбата на власта на законодавна, извршна и судска.

Односот на трите гранки на власта се засновува врз меѓусебно проверување и рамнотежа.

Судската власт е независна.

АМАНДМАН II

Со овој амандман се менува член 99 став 2 точка 3 од Уставот на Република Србија.

„3. Избира четири члена на Високиот совет на судството, четири члена на Високиот совет на обвинителството и го избира Врховниот јавен обвинител и одлучува за престанувањето на неговата функција,”
АМАНДМАН III

Со овој амандман се брише член 105 став 2 точ. 12 и 13 и се додава став 4 во член 105 од Уставот на Република Србија
Зборовите: “12. гo избира претседателот на Врховниот касационен суд, претседателите на судовите, Републичкиот јавен обвинител и јавните обвинители и одлучува за престанувањето на нивната функција, 13. ги избира судиите и замениците на јавните обвинители, во согласност со Уставот,“ се бришат.
Се додава нов став 4, кој гласи:

„Со мнозинство од две третини на гласовите на сите народни пратеници, Народната скупштина избира четири члена на Високиот совет на судството и четири члена на Високиот совет на обвинителството, а со мнозинство од три петтини на гласовите на сите народни пратеници го избира Врховниот јавен обвинител и одлучува за престанувањето на неговата функција.“

АМАНДМАН IV

Со овој амандман се менува член 142 од Уставот на Република Србија
Начела на судството

Член 142

Судската власт им припаѓа на судовите, кои се независни.

Судската власт е единствена на територијата на Република Србија.
Судските одлуки се донесуваат во име на народот.

Судската одлука може да ја преиспитува само надлежниот суд во постапка пропишана со закон, како и Уставниот суд во постапка по уставна жалба.

Со помилување или амнестија, изречената казна може, без судска одлука, да се прости во целост или делумно.

Расправата пред судот е јавна, а јавноста може да се исклучи во согласност со Уставот.

Со закон може да се пропише покрај судиите, да судат и судии поротници.

АМАНДМАН V

Со овој амандман се менуваат називот на член 143 и член 143 од Уставот на Република Србија

Уредување на судовите

Член 143

Основањето, укинувањето, видовите, надлежноста, подрачјата и седиштата на судовите, составот на судот и постапката пред судовите се уредуваат со закон.
Највисок суд во Република Србија е Врховниот суд.

Забрането е основање на преки, привремени или вонредни судови.

АМАНДМАН VI

Со овој амандман се менуваат називот на член 144 и член 144 од Уставот на Република Србија

Независност на судиите

Член 144

Судијата е назависен и суди врз основа на Уставот, потврдените меѓународни договори, законите, општоприфатените правила на меѓународното право и други општи акти донесени во согласност со законот.
Забрането е секое непримерено влијание врз судијата во вршењето на судиската функција.

АМАНДМАН VII
Со овој амандман се менуваат називот на член 145 и член 145 од Уставот на Република Србија

Услови за избор на судии

Член 145

Условите за избор на судии и условите за избор и за мандатот на судиите поротници се уредуваат со закон.

АМАНДМАН VIII

Со овој амандман се менува член 146 од Уставот на Република Србија
Постојаност на судиската функција

Член 146

Судиската функција е постојана.

Судиската функција трае од изборот за судија додека судијата не го заврши работниот век.

На судијата му престанува функцијата пред завршувањето на работниот век: ако самиот го побара тоа, ако трајно ја загуби работната способност за вршење на судиската функција, ако му престане државјанството на Република Србија или ако биде разрешен.

Судијата се разрешува ако биде осуден за кривично дело на казна затвор од најмалку шест месеци или ако во дисциплинска постапка е утврдено дека сторил дисциплински прекршок кој, според оцената на Високиот совет на судството, сериозно му штети на угледот на судиската функција или на довербата на јавноста во судовите.

Одлука за престанување на судиската функција донесува Високиот совет на судството.

Против одлуката на Високиот совет на судството за престанување на функцијата, судијата има право на жалба до Уставниот суд , која го исклучува правото на уставна жалба.

АМАНДМАН IX

Со овој амандман се менуваат називот на член 147 и член 147 од Уставот на Република Србија

Непреместливост на судиите

Член 147

Судијата има право судиската функција да ја врши во судот во кој е избран и само со своја согласност може да биде трајно преместен или привремено упатен во друг суд, освен во случај предвиден со Уставот.

Во случај на укинување на судот, судијата се преместува во судот кој ја презема надлежноста на укинатиот суд.

Во случај на укинување на претежен дел од надлежностите на судот, судијата може, по исклучок, без своја согласност да биде трајно преместен или привремено упатен во друг суд од ист степен кој го презел претежниот дел од надлежностите.

Судијата кој е трајно преместен или привремено упатен во друг суд, има право да ја задржи платата што ја имал во судот од кој е преместен или упатен, ако е таа поповолна за него.

На судот му е укинат претежен дел од надлежностите ако поради промена на стварната надлежност на судот, основање на нов суд или друг со закон предвиден случај е намален потребниот број на судии во судот.
Против одлуката за трајно преместување или привремено упатување, судијата има право на жалба до Уставниот суд, која го исклучува правото на уставна жалба.

АМАНДМАН X

Со овој амандман се менуваат називот на член 148 и член 148 од Уставот на Република Србија
Имунитет и неспоивост

Член 148

Судијата не може да биде повикан на одговорност за мислење дадено во врска со вршењето на судиската функција и за гласање при донесувањето судска одлука, освен ако стори кривично дело кршење на законот од страна на судијата или јавниот обвинител.

Судијата не може без одобрение од Високиот совет на судството да биде лишен од слобода во постапка поведена поради кривично дело сторено во вршењето на судиската функција.

Со закон се уредува кои функции, работи или приватни интереси се неспоиви со функцијата на судијата или судијата поротник.

Забрането е политичко дејствување на судиите.

АМАНДМАН XI

Со овој амандман се менуваат називот на член 149 и член 149 од Уставот на Република Србија

Претседател на Врховниот суд и претседатели на судовите

Член 149

Претседателот на Врховниот суд го избира Високиот совет на судството, по прибавено мислење на општата седница на Врховниот суд, на пет години.

Истото лице не може да биде повторно избрано за претседател на Врховниот суд.

Претседателите на другите судови ги избира Високиот совет на судството, на пет години.

АМАНДМАН XII

Со овој амандман се менуваат називот на член 150 и член 150 од Уставот на Република Србија

Висок совет на судството

Надлежност на Високиот совет на судството

Член 150

Високиот совет на судството е независен државен орган кој обезбедува и гарантира независност на судовите, судиите, претседателите на судовите и судиите поротници. 

Високиот совет на судството ги избира судиите и судиите поротници и одлучува за престанувањето на нивната функција, го избира претседателот на Врховниот суд и претседателите на другите судови и одлучува за престанувањето на нивната функција, одлучува за преместувањето и упатувањето на судиите, го определува потребниот број на судии и судии поротници, одлучува за други прашања за положбата на судиите, на претседателите на судовите и судиите поротници и врши други надлежности определени со Уставот и со закон.

АМАНДМАН XIII

Со овој амандман се менуваат називот на член 151 и член 151 од Уставот на Република Србија

Состав на Високиот совет на судството

Член 151

Високиот совет на судството има 11 члена: шест члена што ги избираат судиите, четири истакнати правници што ги избира Народната скупштина и претседателот на Врховниот суд.

Изборот на членовите на Високиот совет на судството од редот на судиите се уредува со закон.

При изборот на судии во Високиот совет на судството, се води сметка за најширока претставеност на судиите.

Народната скупштина ги избира членовите на Високиот совет на судството меѓу истакнатите правници со најмалку десет години искуство во правната струка, од осум кандидати што ќе ги предложи надлежниот одбор на Народната скупштина, по јавен конкурс, со гласовите на две третини од сите народни пратеници, во согласност со законот.
Ако Народната скупштина не ги избере сите четири члена во рокот определен со закон, останатите членови, по истекот на определениот рок, меѓу сите кандидати што ги исполнуваат условите за избор, ги избира комисија што ја сочинуваат претседателот на Народната скупштина, претседателот на Уставниот суд, претседателот на Врховниот суд, Врховниот јавен обвинител и Заштитникот на граѓаните, со мнозинство на гласовите.
Претседателите на судовите не можат да бидат избрани во Високиот совет на судството.

Членот на Високиот совет на судството што го избрала Народната скупштина, мора да биде достоен за таа функција.

Членот на Високиот совет на судството што го избрала Народната скупштина не може да биде член на политичка странка.

Другите услови за избор и неспоивост со функцијата на член на Високиот совет на судството што го избира Народната сскупштина се уредуваат со закон.

АМАНДМАН XIV

Со овој амандман се менуваат називот на член 152 и член 152 од Уставот на Република Србија

Мандат на членовите на Високиот совет на судството и претседател и потпретседател на Високиот совет на судството

Член 152

Членот на Високиот совет на судството се избира на пет години.

Истото лице не може да биде повторно избрано во Високиот совет на судството.

Високиот совет на судството има претседател и потпретседател. Претседателот на Високиот совет на судството го избира Високиот совет на судството меѓу членовите кои се судии, а потпретседателот меѓу членовите што ги избира Народната сскупштина, на пет години. За претседател на Високиот совет на судството не може да биде избран претседателот на Врховниот суд.

Пред истекот на времето на кое е избран, на членот на Високиот совет на судството му престанува мандатот ако самиот го побара тоа или ако биде осуден за кривично дело на казна затвор од најмалку шест месеци. На членот којшто е судија му престанува мандатот и со престанокот на функцијата судија, а на членот кој не е судија – и ако трајно ја загуби работната способност за вршење на функцијата член на Високиот совет на судството.

Одлука за престанување на мандатот на член на Високиот совет на судството донесува Високиот совет на судството. Против одлуката е дозволена жалба до Уставниот суд, која го исклучува правото на уставна жалба.
АМАНДМАН XV
Со овој амандман ознаката за Оддел 8 и називот на Оддел 8 се бришат и се менуваат називот на член 153 и член 153 од Уставот на Република Србија

Правно средство против одлука на Високиот совет на судството
Член 153

Против одлуката на Високиот совет на судството е дозволена жалба до Уставниот суд во случаите пропишани со Уставот и со закон. Изјавената жалба до Уставниот суд го исклучува правото на поднесување уставна жалба.

АМАНДМАН XVI

Со овој амандман се менуваат називот на член 154 и член 154 од Уставот на Република Србија.

Имунитет на членовите на Високиот совет на судството

Член 154

Членовите на Високиот совет на судството не можат да бидат повикани на одговорност за мислење дадено во врска со вршењето на функцијата член на Високиот совет на судството и за гласање при донесувањето одлуки на Високиот совет на судството.
Членовите на Високиот совет на судството не можат без одобрение на Високиот совет на судството да бидат лишени од слобода во постапка поведена поради кривично дело што го сториле како членови на Високиот совет на судството.
АМАНДМАН XVII

Со овој амандман над член 155 од Уставот на Република Србија се додава ознаката за Оддел 8 и новиот назив на Оддел 8 и се менуваат називот на член 155 и член 155 од Уставот на Република Србија

8. Јавни обвинителства

Положба

Член 155

Јавното обвинителство е единствен и самостоен орган кој ги гони сторителите на кривични и други казниви дела и врши други надлежности со кои се штити јавниот интерес определен со закон.
Јавното обвинителство ги врши своите надлежности врз основа на Уставот, потврдените меѓународни договори, законите, општоприфатените правила на меѓународното право и други општи акти донесени во согласност со законот.

Никој надвор од јавното обвинителство не може да влијае врз јавното обвинителство и носителите на јавнообвинителската функција во постапувањето и одлучувањето во одделен предмет.

Основањето, укинувањето, организацијата и надлежностите на јавното обвинителство се уредуваат со закон.

Највисоко јавно обвинителство во Република Србија е Врховното јавно обвинителство, со кое раководи Врховниот јавен обвинител.

Функцијата на јавното обвинителство ја вршат Врховниот јавен обвинител, главните јавни обвинители и јавните обвинители.

Врховниот јавен обвинител и главниот јавен обвинител во раководењето со јавните обвинителства имаат хиерархиски овластувања во однос на постапувањето на пониските главни јавни обвинители и јавните обвинители во конкретниот предмет.

Хиерархиските овластувања и правните средства против нив поблиску се уредуваат со закон.

АМАНДМАН XVIII

Со овој амандман ознаката на Оддел 9 и називот на Оддел 9 се бришат и се менуваат називот на член 156 и член 156 од Уставот на Република Србија
Одговорност

Член 156

Врховниот јавен обвините за работата на јавното обвинителство и за својата работа одговара на Народната скупштина . Врховниот јавен обвинител не е одговорен на Народната скупштина за постапувањето во одделен предмет.

Главниот јавен обвинител за работата на јавното обвинителство и за својата работа одговара на Врховниот јавен обвинител и непосредно на повисокиот главен јавен обвинител, во согласност со законот.

Јавните обвинители за својата работа одговараат на главниот јавен обвинител, во согласност со законот.

АМАНДМАН XIX

Со овој амандман се менуваат називот на член 157 и член 157 од Уставот на Република Србија

Задолжителни упатства за постапување на главниот јавен обвинител и јавните обвинители

Член 157

Врховниот јавен обвинител издава општи задолжителни упатства за постапување на сите главни јавни обвинители заради постигање законитост, делотворност и еднообразност во постапувањето.

Непосредно повисокиот јавен обвинител може да му издаде на понискиот главен јавен обвинител задолжително упатство за постапување во одделен предмет ако постои сомневање во ефикасноста или законитоста на неговото постапување. Врховниот јавен обвинител може да му издаде такво упатство на секој главен јавен обвинител.

Главниот јавен обвинител може да му издаде на јавниот обвинител задолжително упатство за работа и постапување. 

Главниот јавен обвинител и јавниот обвинител се должни да постапуваат по задолжителното упатство.

Понискиот главен јавен обвинител или јавниот обвинител којшто смета дека задолжителното упатство е незаконито или неосновано, има право на приговор, во согласност со законот.

АМАНДМАН XX
Со овој амандман се менуваат називот на член 158 и член 158 од Уставот на Република Србија

Избор и престанување на функцијата на Врховниот јавен обвинител и на главниот јавен обвинител

Член 158

Врховниот јавен обвинител го избира Народната скупштина, на шест години, на предлог од Високиот совет на обвинителството по јавен конкурс, со гласовите на три петтини од сите народни пратеници, во согласност со законот.

Високиот совет на обвинителството й предлага на Народната скупштина еден кандидат за Врховен јавен обвинител.

Ако Народната скупштина не избере Врховен јавен обвинител во рокот, по истекот на наредните десет дена него го избира, меѓу сите кандидати што ги исполнуваат условите за избор, комисија што ја сочинуваат претседателот на Народната скупштина, претседателот на Уставниот суд, претседателот на Врховниот суд, Врховниот јавен обвинител и Заштитникот на граѓаните, со мнозинство на гласовите.
Истото лице не може повторно да биде избрано за Врховен јавен обвинител.
Главниот јавен обвинител го избира Високиот совет на обвинителството, на шест години.
Пред истекот на времето на кое е избран, на Врховниот јавен обвинител и на главниот јавен обвинител му престанува функцијата: ако тоа самиот го побара, ако јавното обвинителство се укине, ако трајно ја загуби работната способност за вршење на функцијата главен јавен обвинител, ако му престане државјанството на Република Србија или ако биде разрешен.

Врховниот јавен обвинител и главниот јавен обвинител се разрешуваат ако бидат осудени за кривично дело на казна затвор од најмалку шест месеци или ако настапи некоја од причините за разрешување предвидени со закон. 
Против одлуката на Високиот совет на обвинителството за престанување на функцијата, главниот јавен обвинител има право на жалба до Уставниот суд, која го исклучува правото на уставна жалба.

Врховниот јавен обвинител и главниот јавен обвинител на кои ќе им престане функцијата, остануваат на функцијата јавен обвинител , во согласност со законот.

АМАНДМАН XXI

Со овој амандман се менуваат називот на член 159 и член 159 од Уставот на Република Србија

Услови за избор на главен јавен обвинител и јавен обвинител

Член 159

Условите за избор на главен јавен обвинител и на јавен обвинител се уредуваат со закон.

АМАНДМАН XXII

Со овој амандман се менуваат називот на член 160 и член 160 од Уставот на Република Србија

Постојаност на функцијата јавен обвинител

Член 160

Функцијата јавен обвинител е постојана.

Пред навршувањето на работниот век, на јавниот обвинител му престанува функцијата: ако самиот тоа го побара, ако трајно ја загуби работната способност за вршење на функцијата јавен обвинител, ако му престане државјанството на Република Србија или ако биде разрешен.

Јавниот обвинител се разрешува ако биде осуден за кривично дело на казна затвор од најмалку шест месеци или ако во дисциплинска постапка е утврдено дека сторил тежок дисциплински прекршок кој, според оцената на Високиот совет на обвинителството, сериозно му штети на угледот на јавното обвинителство или на довербата на јавноста во јавното обвинителство.

Одлука за престанување на функцијата на јавниот обвинител донесува Високиот совет на обвинителството.

Против одлуката на Високиот совет на обвинителството за престанување на функцијата, јавниот обвинител има право на жалба до Уставниот суд, која го исклучува правото на уставна жалба.

АМАНДМАН XXIII

Со овој амандман се менуваат називот на член 161 и член 161 од Уставот на Република Србија
Имунитет и неспоивост

Член 161

Врховниот јавен обвинител, главниот јавен обвинител и јавниот обвинител не можат да бидат повикани на одговорност за мислење дадено или за одлука донесена во врска со вршењето на функцијата, освен ако сторат кривично дело кршење на законот од страна на судијата или јаниот обвинител.

Врховниот јавен обвинител, главниот јавен обвинител и јавниот обвинител не можат без одобрение од Високиот совет на обвинителството да бидат лишени од слобода во постапка поведена поради кривично дело сторено во врска со вршењето на својата функција.

Со закон се уредува кои функции, работи или приватни интереси се неспоиви со функцијата на Врховниот јавен обвинител, главниот јавен обвинител и јавниот обвинител.

АМАНДМАН XXIV
Со овој амандман се менуваат називот на член 162 и член 162 од Уставот на Република Србија

Висок совет на обвинителството

Надлежност на Високиот совет на обвинителството

Член 162

Високиот совет на обвинителството е самостоен државен орган кој обезбедува и гарантира самостојност на јавното обвинителство, на Врховниот јавен обвинител, главните јавни обвинители и јавните обвинители.

Високиот совет на обвинителството `и предлага на Народната скупштина избор и престанување на функцијата на Врховниот јавен обвинител, го именува вршителот на функцијата Врховен јавен обвинител, ги избира главните јавни обвинители и јавните обвинители и одлучува за престанувањето на нивната функција, одлучува за други прашања за положбата на Врховниот јавен обвинител, главните јавни обвинители и јавните обвинители и врши други надлежности определени со Уставот и со закон.

АМАНДМАН XXV

Со овој амандман се менуваат називот на член 163 и член 163 од Уставот на Република Србија

Состав на Високиот совет на обвинителството

Член 163

Високиот совет на обвинителството има 11 члена: пет јавни обвинители што ги избираат главните јавни обвинители и јавните обвинители, четири истакнати правници што ги избира Народната скупштина, Врховниот јавен обвинител и министерот надлежен за правосудство.

Министерот надлежен за правосудство не гласа во постапката за утврдување на дисциплинската одговорност на јавниот тужител.

Изборот на членовите на Високиот совет на обвинителството од редот на јавните обвинители се уредува со закон.

При изборот на јавните обвинители во Високиот совет на обвинителството, се води сметка за најширока претставеност на јавните обвинители.

Народната скупштина избира четири члена на Високиот совет на обвинителството меѓу истакнатите правници со најмалку десет години искуство во правната струка, од осум кандидати што ќе ги предложи надлежниот одбор на Народната скупштина, по јавен конкурс, со гласовите на две третини од сите пратеници, во согласност со законот.

Ако Народната скупштина не ги избере сите четири члена во рокот определен со закон, останатите членови, по истекот на рокот определен со закон, меѓу сите кандидати што ги исполнуваат условите за избор, ги избира комисија составена од претседателот на Народната скупштина, претседателот на Уставниот суд, претседателот на Врховниот суд, Врховниот јавен обвинител и Заштитникот на граѓаните, со мнозинство на гласовите.
Главниот јавен обвинител не може да биде избран во Врховниот совет на обвинителството.

Членот на Високиот совет на обвинителството што го избрала Народната скупштина мора да биде достоен за таа функција.

Членот на Високиот совет на обвинителството што го избрала Народната скупштина не може да биде член на политичка странка.

Другите услови за избор и неспоивост со функцијата на член на Високиот совет на обвинителството што го избира Народната скупштина, се уредуваат со закон.

АМАНДМАН XXVI

Со овој амандман се менуваат називот на член 164 и член 164 од Уставот на Република Србија

Мандат на членовите на Високиот совет на обвинителството и претседател и потпретседател на Високиот совет на обвинителството

Член 164

Членот на Високиот совет на обвинителството се избира на пет години.

Истото лице не може да биде повторно избрано во Високиот совет на обвинителството.

Високиот совет на обвинителството има претседател и потпретседател. Претседателот на Високиот совет на обвинителството го избира Високиот совет на обвинителството меѓу членовите кои се јавни обвинители, а потпретседателот меѓу членовите што ги избира Народната скупштина, на пет години.

Пред истекот на времето на кое е избран, на членот на Високиот совет на обвинителството му престанува мандатот ако тоа самиот го побара или ако биде осуден за кривично дело на казна затвор од најмалку шест месеци. На членот којшто е јавен обвинител му престанува мандатот и со престанувањето на функцијата јавен обвинител, а на членот кој не е јавен обвинител – и ако трајно ја загуби работната способност за вршење на функцијата член на Високиот совет на обвинителството.

Одлука за престанување на мандатот на член на Високиот совет на обвинителството донесува Високиот совет на обвинителството. Против оваа одлука е дозволена жалба до Уставниот суд, која го исклучува правото на уставна жалба.

АМАНДМАН XXVII

Со овој амандман се менуваат називот на член 165 и член 165 од Уставот на Република Србија

Правно средство против одлуката на Високиот совет на обвинителството

Член 165

Против одлуката на Високиот совет на обвинителството е дозволена жалба до Уставниот суд во случаите пропишани со Уставот и со закон. Изјавената жалба до Уставниот суд го исклучува правото на поднесување уставна жалба.

АМАНДМАН XXVIII

Со овој амандман во Уставот на Република Србија се додаваат називот на член 165а и член 165а.

Имунитет на членовите на Високиот совет на обвинителството

Член 165а
Членовите на Високиот совет на обвинителството не можат да бидат повикани на одговорност за мислење дадено во врска со вршењето на функцијата на член на Високиот совет на обвинителството и за гласање при донесувањето одлуки на Високиот совет на обвинителството.

Членовите на Високиот совет на обвинителството не можат без одобрение од Високиот совет на обвинителството да бидат лишени од слобода во постапка поведена поради кривично дело што го сториле како членови на Високиот совет на обвинителството.

АМАНДМАН XXIX

Со овој амандман се менува член 172 ст. 2 и 3 од Уставот на Република Србија

Пет судии на Уставниот суд избира Народната скупштина, пет именува претседателот на Републиката, а пет општата седница на Врховниот суд.

Народната скупштина избира пет судии на Уставниот суд меѓу десет кандидати што ќе ги предложи претседателот на Републиката, претседателот на Републиката именува пет судии на Уставниот суд меѓу десет кандидати што ќе ги предложи Народната скупштина, а општата седница на Врховниот суд именува пет судии меѓу десет кандидати што на заедничката седница ќе ги предложат Високиот совет на судството и Високиот совет на обвинителството. 
